[bookmark: _GoBack]პროექტი


საქართველოს მთავრობის
განკარგულება N

2015 წლის                                     		ქ. თბილისი

საქართველოს შრომის, ჯანმრთელობისა და სოციალური დაცვის სამინისტროს მიერ სახელმწიფო შესყიდვის გამარტივებული შესყიდვის საშუალებით 
განხორციელების შესახებ


„სახელმწიფო შესყიდვების შესახებ“ საქართველოს კანონის 101 მუხლის მე-3 პუნქტის „დ“ ქვეპუნქტის შესაბამისად, სახელმწიფოებრივი და საზოგადოებრივი მნიშვნელობის ღონისძიების შეზღუდულ ვადებში შეუფერხებლად ჩატარების მიზნით, საქართველოს შრომის, ჯანმრთელობისა და სოციალური დაცვის სამინისტრომ (შემდგომში - სამინისტრო) ,,C ჰეპატიტის მართვის პირველი ეტაპის ღონისძიებების უზრუნველყოფის თაობაზე სახელმწიფო პროგრამის“ ფარგლებში, C ჰეპატიტით დაავადებულთათვის პრეპარატ - „ჰარვონის“ შემოტანასთან დაკავშირებით, მოსახლეობის ინფორმირების მიზნით, სარეკლამო საიმიჯო ვიდეო რგოლის დამზადებისა და მისი სატელევიზიო ეთერში განთვსების შესყიდვა განახორციელოს გამარტივებული შესყიდვის საშუალებით, „საქართველოს 2015 წლის სახელმწიფო ბიუჯეტის შესახებ“ საქართველოს კანონით სამინისტროსთვის გამოყოფილი ასიგნებიდან (პროგრამული კოდი: 35 01 01).
 


პრემიერ-მინისტრი                                                             ირაკლი ღარიბაშვილი



განმარტებითი ბარათი

„საქართველოს შრომის, ჯანმრთელობისა და სოციალური დაცვის სამინისტროს მიერ სახელმწიფო შესყიდვის გამარტივებული შესყიდვის საშუალებით განხორციელების შესახებ“ 
საქართველოს მთავრობის განკარგულების პროექტზე:
 
1. ინფორმაცია სამართლებრივი აქტის პროექტის შესახებ 
პროექტის მიღება განაპირობა შემდეგმა გარემოებამ:
როგორც ცნობილია, ჩვენს ქვეყანაში, გილიად საიენს აიერლანდ უს-სას (,,გილიადი“) დახმარებითა და ხელშეწყობით დაიწყო და წარმატებით მიმდინარეობს ,,C ჰეპატიტის მართვის პირველი ეტაპის ღონისძიებების უზრუნველყოფის თაობაზე სახელმწიფო პროგრამა“. აღნიშნული პროგრამის ფარგლებში,  ჩვენი პარტნიორი ფარმაცევტული კომპანია გილიადისგან პირველ ეტაპზე 2015 წლის 20 აპრილიდან (უკვე 7 თვეა) მოგვეწოდება C ჰეპატიტის სამკურნალო ახალი თაობის პრეპარატი სოფოსბუვირი (სავაჭრო დასახელება სოვალდი). პროგრამის ფარგლებში აღნიშნული პრეპარატით საქართველოში უკვე მკურნალობს 5200-ზე მეტი პაციენტი.
პროგრამის დაწყებისას, ასევე, საქართველოს მთავრობასა და კომპანია გილიადს შორის მემორანდუმის ხელმოწერისას, არაერთხელ გაჟღერდა, რომ მეორე ეტაპზე (პირველი ეტაპის კრიტერიუმებით გათვალისწინებული 5000 პაციენტის მკურნალობაში ჩართვის შემდგომი ეტაპი) კომპანია უზრუნველყოფდა კიდევ უფრო დახვეწილი სამკურნალო პრეპარატის ,,ჰარვონის“ მოწოდებას (შემოტანის სავარაუდო ვადაა 2016 წლის იანვრიდან), რომლის ღირებულება ბევრად აღემატება მედიკამენტ სოფოსბუვირის ღირებულებას (სამკურნალო კურსი 110 000 ევროს ფარგლებში). პრეპარატი ,,ჰარვონი“ არის შემადგენლობით სოფოსბუვირისა და ლედიპასვირის კომბინაცია, რაც უფრო აძლიერებს მის სამკურნალო ეფექტს.  ამასთან, ჰარვონით მკურნალობისას სხვა მედიკამენტების მიღება უმეტესად არ არის საჭირო (სოვალდის შემთხვევაში გამოიყენება სოვალდი+რიბავირინი/სოვალდი+რიბავირნი+ინტერფერონი კომბინაციები). მიმდინარე წლის ივლისის თვეში განხორციელდა ამ მედიკამენტის სახელმწიფო რეგისტრაცია, ხოლო ხელშეკრულებას მედიკამენტის მოწოდების შესახებ კომპანია გილიადსა და საქართველოს შრომის, ჯანმრთელობისა და სოციალური დაცვის სამინისტროს შორის, ხელი მოეწერა ნოემბერში.
ამდენად, დღის წესრიგში დგას აღნიშნული რევოლუციური პრეპარატის „ჰარვონის“ შემოტანისა და პროგრამით სარგებლობის თაობაზე მოსახლეობის ფართო მასების ინფორმირება.
მოსახლეობის ინფორმირებულობის მიზნით საჭიროა დამზადდეს სარეკლემო საიმიჯო ვიდეო რგოლი და მეორე ეტაპის დაწყებამდე მინიმუმ ორი კვირით ადრე მოხდეს მისი განთავსება სატელევიზიო სივრცეში.
ვიდეო რგოლის ხანგრძლივობა იქნება დაახლოებით 20-30 წამი; ვიდეო რგოლის განთავსება იგეგმება ტელეკომპანიების - „რუსთავი 2“-ს, „იმედი“-ს და „კავკასია“-ს ეთერით, 70% პრაიმ-ტაიმში, 30% არა პრაიმ-ტაიმში.
სახელმწიფო შესყიდვის სავარაუდო ღირებულება შეადგენს 140 000 ლარს.

2. პროექტის მიღებით გამოწვეული საფინანსო‑ეკონომიკური შედეგების გაანგარიშება
წარმოდგენილი პროექტი დაფინანსდება „საქართველოს 2015 წლის სახელმწიფო ბიუჯეტის შესახებ“ საქართველოს კანონით საქართველოს შრომის, ჯანმრთელობისა და სოციალური დაცვის სამინისტროსთვის გამოყოფილი ასიგნებიდან (პროგრამული კოდი: 35 01 01) და არ მოითხოვს დამატებით დაფინანსებას.

3. პროექტის მოსალოდნელი შედეგები
რევოლუციური პრეპარატის შემოტანისა და მეორე ეტაპის დაწყების შესახებ მოსახლეობის ფართო მასების ინფორმირებულობა. 

4. პროექტის განხორციელების ვადები
პროექტით გათვალისწინებული ღონისძიებები დაიწყება განკარგულების მიღებისთანავე.  

5. პროექტის ავტორი და წარმდგენი
პროექტის ავტორი და წარმდგენია საქართველოს შრომის, ჯანმრთელობისა და სოციალური დაცვის სამინისტრო.
